
GOUVÈNÈ HOCHUL LANSE NOUVO ZOUTI SOU ENTÈNÈT POU EDE NOUYÒKÈ 
YO JWENN AKSÈ AK GADRI  

  
Zouti pre-depistaj pou ede fanmi yo tcheke kalifikasyon epi konekte ak resous 

finansman lokal yo; akonpli pwopozisyon sou Eta Leta Gouvènè a    
  

Gwoup Travay re-etabli pou devlope yonplan aplikasyon pou gadri inivèsèl; ki 
gen ladan ajans eta yo, lidè edikasyon preskolè yo, ak moun ki gen enterè yo  

  
  

Gouvènè Kathy Hochul te anonse jodi a efò pou ede fanmi k ap travay yo jwenn aksè 
ak gadri pou timoun nan tout Eta New York, tankou lanse yon nouvo zouti depistaj sou 
entènèt pou yo tcheke kalifikasyon epi re-etabli yon gwoup travay nan tout eta a pou 
devlope yon plan aplikasyon pou gadri inivèsèl. Efò sa yo fè pati plan global Gouvènè a 
pou fè sistèm gadri New York la pi jis, pi abòdab ak pi fasil pou jwenn aksè, ki te anonse 
nan kad diskou sou Eta Leta 2023 li a.  
  
"Antanke yon manman ki te mete karyè li an poz akoz mank gadri abòdab, mwen 
konprann pèsonèlman kijan liy sovtaj sa a enpòtan pou fanmi yo",Gouvènè Hochul te 
deklare. "Pou konplete gwo envestisman ki fèt nan finansman gadri, n ap pran etap 
enpòtan pou amelyore pwosesis pou jwenn swen, elaji kalifikasyon pwogram yo, epi 
sipòte mendèv nou an pou asire tout Nouyòkè yo gen aksè ak resous enpòtan sa yo."   
  
Nouvo zouti depistaj sou entènèt la pral ede paran yo detèmine kalifikasyon yo pou sipò 
finansye nan Pwogram Asistans Swen Timoun Eta a pou gadri pou timoun ki pa koute 
chè oswa ki gratis. Devlope pa Biwo Sèvis pou Timoun ak Fanmi (Office of Children and 
Family Services, OCFS) eta a, zouti a vize akselere ak rasyonalize pwosesis aplikasyon 
an pou fanmi yo, pou yo ka byen vit detèmine sèvis yo ka elijib pou resevwa.  
  
Fanmi yo ka ranpli yon kesyonè sou entènèt ki fakiltatif, ki imedyatman fè yo konnen si 
yo satisfè kritè debaz pou kalifikasyon yo epi answit dirije yo nan depatman sèvis sosyal 
lokal la pou aplike pou finansman. Nouvo zouti sou Entènèt la disponib pou piblik la nan 
12 lang sou sit entènèt Biwo Sèvis pou Timoun ak Fanmi Eta New York la epi ou ka 
jwenn aksè ak li nenpòt kote, nenpòt lè avèk yon òdinatè oswa aparèy mobil.    
  
Gouvènè Hochul te anonse zouti elektwonik pre-depistaj nan tout eta a kòm yon pati 
nan diskou sou Sitiyasyon Eta a an janvye, lè li te mande pou senplifye ak santralize 

pwosesis aplikasyon pou gadri a. Gouvènè a te angaje tou pou akselere pwosesis 
aplikasyon an pou fanmi yo nan efò kontinyèl li pou elaji aksè ak bon jan kalite gadri, ki 
gen ladan yon envestisman san parèy 7.6 milya dola sou kat ane.  
  
Anplis de sa, Gouvènè Hochul te anonse retablisman Gwoup Travay sou Disponibilite 
Gadri Eta New York, ki pral de devlope yon kad pou fason eta a kapab aplike gadri 
inivèsèl. Koprezide pa Komisè Enterimè OCFS la, Suzanne Miles-Gustave ak Komisè 
Depatman Travay la Roberta Reardon, gwoup travay la te rankontre nan debi semèn sa 
a pou premye fwa depi li te pibliye dènye rapò li a an me 2021.  
  
Gwoup Travay pou Disponibilite Gadri a ki te re-etabli a pral bay konseye eta sou 
devlopman yon pwogresyon gradyèl nan gadri inivèsèl epi li responsab pou l pibliye 
nouvo rapò li a nan fen ane a. Anplis devlope plan sa a, gwoup travay la pral evalye tou 
bezwen eta a pou gadri, enpak pandemi COVID-19 la sou lsèvis gadri, mwayen yo 
rekòmande pou abòde kriz mendèv gadri a, epi evalye aplikasyon règleman yo ki sipòte 
pa pwogram ki gen rapò ak pandemi ki finanse federalman.  
  
Gwoup travay la gen ladann reprezantan Biwo Asistans Tanporè ak Andikap (Office of 
Temporary and Disability Assistance, OTDA) la, Konsèy pou Timoun ak Fanmi (Council 
on Children and Families) an, Depatman Taksasyon ak Finans (Department of Taxation 
and Finance) lan, Konsèy Devlopman Ekonomik Rejyonal (Regional Economic 
Development Council REDC), Inivèsite Eta New York (State University of New York, 
SUNY), Inivèsite Vil New York (City University of New York, CUNY), Depatman 
Edikasyon Eta (State Education Department). Manm gwoup travay la gen ladan tou 
founisè swen timoun ak sendika yo, gwoup defansè ak moun ki gen enterè yo, kominote 
biznis la ak depatman sèvis sosyal lokal yo.  
  
Gouvènè Hochul te sèvi kòm ko-prezidant gwoup travay la lè li te konvoke 
okòmansman an desanm 2018 epi li te devlope yon plan konplè pou rann bon jan kalite 
gadri abòdab ak aksesib pou tout Nouyòkè yo. Yo te amande lwa sèvis sosyal Eta New 
York la pou konvoke gwoup travay la epi ak yon nouvo chaj, anplis revize pwogrè 
rekòmandasyon yo ki te fè nan rapò 2021 an.  
  
Komisè Pa Enterim nan Biwo Sèvis Timoun ak Fanmi yo (Office of Children and 
Family Services, OCFS) nan Eta New York, ak Ko-prezidant Gwoup Travay la, 
Suzanne Miles-Gustave, te deklare,"Nou konnen ke mwens pase 10 pousan timoun ki 
elijib pou asistans gadri aktyèlman resevwa li. OCFS te fyè pou l administre 
envèstisman istorik Gouvènè Hochul la pou sipòte fanmi yo pou yo peye pou gadri, 
epitou pou ranfòse founisè poutèt yo pou devlope pwogram ki deja egziste nan Eta a 
epi kreye plizyè lòt. Avèk vizyon li kòm gid nou an, mwen kontan pou m koprezide 
gwoup travay sa a pandan n ap eksplore chemen ki mennen nan gadri inivèsèl epi fè 
New York tounen yon modèl pou opsyon ki aksesib, abòdab ak ekitab."  
  
Komisè Depatman Travay Eta New York la, Roberta Reardon, te deklare,"Avèk 
anons gwoup travay sa a, Gouvènè Hochul kontinye montre lidèchip ak detèminasyon 
san parèy nan abòde pwoblèm gadri kontinyèl la ke fanmi k ap travay yo ap fè fas nan 

eta nou an. Li konnen pèsonèlman ke sa a se pa sèlman yon pwoblèm fanm. Se yon 
pwoblèm paran. Se yon pwoblèm anplwyè. Se yon pwoblèm sossyal, epi abòde li 
enpòtan anpil pou rekiperasyon ekonomik kontinyèl nou an. Mwen fyè pou m sèvi kòm 
ko-prezidant gwoup travay la epi mwen pa ka tann pou mwen travay ak lòt manm yo 
pou idantifye ak aplike solisyon yo."  
  

###   

